
1.0 UTANGULIZI
1.1 Muundo wa Serikali
Ibara ya 34 (1) ya Katiba ya Jamhuri ya Muungano wa Tanzania inaelekeza kuwa kutakuwa na Serikali ya Jamhuri ya Muungano ambayo itakuwa na Mamlaka juu ya mambo yote ya Muungano na pia juu ya mambo mengine yote yahusuyo Tanzania Bara. Na, Ibara ya 35 (1) ya Katiba inaelekeza shughuli zote za utendaji za Serikali ya Jamhuri ya Muungano zitatekelezwa na watumishi wa Serikali kwa niaba ya Rais. Aidha, Sehemu ya Pili ya Sheria ya Utumishi wa Umma yenye vifungu vya 4, 5, 6, 7 na 8 inaeleza Muundo wa Serikali, Mkuu wa Utumishi wa Serikali na jinsi madaraka ya Serikali yanavyopaswa kutekelezwa kupitia mfumo wa uongozi Serikalini. 

1.2 Shughuli za Serikali
Sehemu ya Pili ya Sura ya Kwanza ya Katiba ya Jamhuri ya Muungano wa Tanzania yenye Ibara ya 6, 7, 8, 9, 10 na 11 inaelekeza kuhusu malengo, muhimu na misingi ya mwelekeo wa shughuli za Serikali. Kwa ujumla wake malengo muhimu na misingi ya mwelekeo wa shughuli za Serikali ni kuleta ustawi wa jamii au wananchi katika nyanja mbalimbali za kiuchumi, kisiasa, kiutamaduni, elimu, michezo, ulinzi, usalama, nakadhalika. Serikali inatekeleza malengo muhimu kupitia watumishi wa Serikali, watu binafsi, makapuni ya ndani na nje ya nchi, taasisi za Serikali na taasisi binafsi. Mataifa ya kigeni, hususan, nchi rafiki pia zinasaidia kufanya shughuli za Serikali. Shughuli za Serikali zinatekelezwa kufuatana na mgawanyo wa madaraka ambao hufanywa na Rais kupitia Sheria ya Mgawanyo wa Kazi za Mawaziri kwa Mamlaka aliyonayo kwa mujibu wa Ibara 36(1) ya Katiba ya Jamhuri ya Muungano wa Tanzania.
1.3 Utekelezaji wa shughuli za Serikali
Watumishi wa Serikali hutekeleza kazi ili kutimiza malengo ya Serikali kupitia utendaji wa kila siku, mikataba na watu au makampuni binafsi, taasisi na mashirika ya kigeni. Aidha, katika utendaji wa Serikali zipo Sheria, Kanuni, Miongozo na Nyaraka zitolewazo na Mamlaka mbalimbali za Serikali.
2.0 MWANASHERIA MKUU WA SERIKALI
2.1 Ofisi ya Mwanasheria Mkuu wa Serikali
Ofisi ya Mwanasheria Mkuu wa Serikali imeundwa na Ibara 59(1) ya Katiba na inaongozwa na Mwanasheria Mkuu wa Serikali akisaidiwa na Naibu Mwanasheria Mkuu Ofisi hii inatakeleza majukumu mbalimbali kwa mujibu wa Ibara ya 59 (3) na (4) ya Katiba. Kifungu cha 8 (a) cha Sheria ya Utekelezaji wa Majukumu ya Ofisi ya Mwanasheria Mkuu wa Serikali na Tangazo la Serikali Na. 48 la Mwaka 2018. Masharti ya Ibara na Vifungu hivyo vinaelekeza kuwa Mwanasheria Mkuu wa Serikali ndiye Mshauri Mkuu wa Serikali ya Jamhuri ya Muungano wa Tanzania juu ya masuala ya Sheria na shughuli zote zenye asili au kuhusiana na Sheria na atasikilizwa katika Mahakama za Tanzania. Aidha, kufuatia maboresho yaliyofanyika Mwaka 2018 ambayo yalilenga kuwafanya Wanasheria wote walio katika Utumishi wa Umma kuwa Mawakili wa Serikali. Mwanasheria Mkuu wa Seriakli amepewa jukumu la moja kwa moja la kuwasimamia.

2.2 Utekelezaji wa majukumu
Majukumu ya Ofisi ya MMS yanalenga kuwezesha utoaji huduma za Kisheria katika Serikali nzima kupitia Divisheni na Vitengo vya Sheria. Majukumu hayo ni pamoja na:-

a) kutoa ushauri kwa Wizara, Idara Zinazojitegemea na Taasisi za Serikali kuhusu utaratibu wa utungwaji wa Sheria;

b) kutoa ushauri kuhusu Sheria zilizotungwa na Bunge, Sheria ndogondogo na maazimio mbalimbali;

c) kuandaa Miswada ya Sheria kwa ajili ya kuwasilisha Bungeni;

d) kuandaa Hati za Kisheria na maazimio kwa ajili ya Kuidhinishwa na Bunge la Jamhuri ya Muungano wa Tanzania;

e) kuishauri Serikali juu ya masuala ya kisheria ikiwemo mikataba ya kitaifa ambayo Tanzania ina maslahi nayo;

f)   kuwasimamia Maafisa Sheria na Mawakili wa Serikali wote walioko katika Wizara, Idara na Taasisi za Serikali katika kutekeleza majukumu yao ya kisheria;

g) kushiriki katika kusimamia nidhamu ya Mawakili wa Kujitegemea kupitia Kamati ya Maadili; na

h) kufanya upekuzi wa mikataba na makubaliano ya kiserikali.

3.0 MAJUKUMU YA WAKURUGENZI KATIKA SEKTA
3.1 Majukumu ya Wakurugenzi

Wakurugenzi na Wakuu wa Vitengo vya Huduma za Sheria ni Maafisa Waandamizi wa Wanasheria ambao wanasimamia shughuli za Divisheni na Vitengo kwenye Wizara, Idara na Taasisi za Serikali, kwa mujibu wa Miundo inayoanzisha au kusimamia Ofisi hizo. Serikali inajumuisha Serikali Kuu na Serikali za Mitaa, Bunge na Mahakama.

Kwa ujumla, majukumu ya kila taasisi yanaanzishwa na Sheria au Hati Idhini (Instrument) inayoanzisha taasisi husika. Hata hivyo, pamoja na uwepo wa nyaraka hizo, majukumu ya utoaji huduma za kisheria yanafanana kwa Taasisi zote. Majukumu hayo ni pamoja na:-
a) kutoa ushauri na utaalam wa kisheria kwa mamlaka husika;

b) kuandaa na kupitia nyaraka mbalimbali za kisheria kama Mikataba, Hati za Makubaliano, Matangazo ya Serikali nakadhalika;

c) kuchambua nyaraka za mapendekezo/maandiko ya kisheria;

d) kufanya majadiliano kuhusu mikataba na makubaliano mbalimbali yanayoingiwa na Taasisi;

e) kuendesha kesi Mahakamani kwa kushirikiana na Ofisi ya Mwanasheria Mkuu wa Serikali;

f)    kuandaa nyaraka za kimahakama;

g) Kuandaa rasimu za kanuni na mapendekezo ya utungwaji au marekebisho ya Sheria kwa kushirkiana na Ofisi ya Mwanasheria Mkuu wa Serikali;

h) kuratibu na kusimamia watendaji waliopo chini ya Idara na Vitengo husika;

i)    kuratibu shughuli za Bodi (kwa kutegemea na muundo wa taasisi);

j)    kusimamia Mawakili wa Serikali waliopo chini yao; na
k) kusimamia rasilimali zinazoelekezwa katika Idara, Divisheni au Kitengo.

3.2 Usimamizi wa Miradi ya Serikali
Utekelezaji wa shughuli za Serikali unahusisha uendeshaji na usimamizi wa miradi mbalimbali ya kiuchumi na kijamii kama vile ujenzi wa barabara, nyumba, hospitali, shule, majengo, viwanda vya ndege, ununuzi wa mali zinazohamishika na zisizohamishika, nakadhalika. Miradi hii inatekelezwa na Serikali, au Serikali kwa kushirikiana na sekta binafsi. Miradi inayotekelezwa na Serikali inaweza kutokana na Sheria za Manunuzi, Sheria mahususi za Taasisi kama vile TIC, EPZA, Mikataba ya Kimataifa ya Mashirikiano/Uwekezaji, Sheria za Madini, nakadhalika.
Miradi hutekelezwa kwa Bajeti ya Serikali, fedha kutoka kwa Wadau wa Maendeleo au misaada inayotoka kwenye taasisi mbalimbali za kitaifa, kikanda na kimataifa.
4.0 KAULI MBIU YA MWAKA 2022
Kauli Mbiu ya Mwaka huu inasisitiza “Utekelezaji wa majukumu ya Serikali unaozingatia Sheria ni nyenzo muhimu kwa maendeleo ya Taifa.” Hii Kauli Mbiu inasisitiza Utawala wa Sheria na uzingatiaji wa Sheria katika utekelezaji wa shughuli za kila siku za Serikali.

Kwa kuwa miradi hii inatekelezwa kwa gharama kubwa, umakini mkubwa unahitajika wakati wa utekelezaji. Utekelezaji wa miradi unapaswa kuzingatia Sheria katika hatua zote za Mapendekezo ya Miradi, Upatikanaji wa Miradi, Upembuzi Yakinifu na Utekelezaji wa Mradi. Zipo Sheria nyingi zinazopaswa kuzingatiwa kwenye utekelezaji wa miradi, ambazo baadhi yake ni:-

a) Sheria za Manunuzi, PPA na Kanuni zake kwa Miradi yote inayohusisha ununuzi wa umma;

b) Sheria za Mashirikiano baina ya Umma na Sekta Binafsi (PPP) Miradi ya Ubia baina ya Serikali na Sekta Binafsi;

c) Sheria ya Utekelezaji wa Majukumu ya Ofisi ya Mwanasheria Mkuu wa Serikali;

d) Kanuni za Kudumu za Utumishi wa Umma;

e) Sheria ya Mikopo na Misaada;

f)    Sheria za Kodi;

g) Sheria za Masuala ya Usuluhishi;

h) Sheria ya Mwenendo wa Mashauri ya Serikali; na

i)   Sheria nyinginezo za nchi zinahusiana na miradi.

· Kwa ujumla wake Sheria hizi zinaweka masharti ya upekuzi wa mikataba unaofanywa na Idara/Divisheni na Vitengo vya Sheria – kwa Mikataba ya miradi isiyozidi kiasi cha TZS Bilioni Moja, japo haizuiliwi kuwasilisha Mikataba ya chini ya kiwango hicho kupelekwa Ofisi ya Mwanasheria Mkuu wa Serikali kwa upekuzi ili kuhakikisha kuwa maslahi ya Serikali yamezingatiwa kwenye miradi husika.
· Upekuzi wa Mikataba unaofanywa na Ofisi ya Mwanasheria Mkuu wa Serikali ni Miradi inayozidi TZS Bilioni Moja.

· Idara/Divisheni na Vitengo vya Sheria vina wajibu wa kushauri kuhusu miradi husika taasisi na kufanya upekuzi wa kina ili kujiridhisha kuwa hakuna hasara yoyote itakayoingiwa na Serikali. Pia vimepewa uwezo wa kuwasilisha mikataba husika kwenye Ofisi ya Mwanasheria Mkuu wa Serikali pale ambapo viwango vya mikataba ni vikubwa (Bilioni Moja au busara na mazingira yanapohitaji hivyo).

· Sheria ya Utekelezaji wa Majukumu ya Mwanasheria Mkuu wa Serikali inaweka masharti kwa taasisi za Serikali kuomba ushauri wa kisheria kwenye masuala yoyote ikiwemo ya Katiba na Mikataba. Aidha, ushauri huo unapotolewa unakuwa ndio msimamo wa Serikali hadi utakapoondolewa na Ofisi ya Mwanasheria Mkuu wa Serikali au Mahakama. Afisa yoyote anayekiuka ushauri huo anapaswa au kustahili kuchukuliwa hatua za kinidhamu.

· Matakwa ya kuwasilisha ushauri pia yameainishwa kwenye Kanuni za Kudumu za Utumishi, masharti ya B.11.
· Taasisi za Serikali zinapaswa kabla ya kuomba ushauri kwa MMS, kuandaa ushauri wa ndani ya taasisi unaohusiana na jambo husika;

· Sheria zinaweka masharti ya kupata vibali (clearance) vya uendehaji wa miradi inayotokana na Sheria ya Mikopo.
· Masharti ya kuchagua njia bora za utatuzi wa migogoro zinazopaswa kuingizwa kwenye mikataba.

· Masuala ya kodi yanayopaswa kuzingatiwa.

· Kwa upande wa uendeshaji wa mashauri, taasisi zimepewa uwezo wa kuendesha mashauri kwa kuhakikisha zinashirikisha kikamilifu Ofisi ya Wakili Mkuu wa Serikali iliyoanzishwa kwa Tangazo la Serikali Na. 50 la Mwaka 2018. Aidha, Mwanasheria Mkuu wa Serikali kwa mamlaka aliyopewa kikatiba na kisheria amepewa uwezo wa kuingilia kati shauri lolote katika hatua yoyote iliyopo. Taasisi za Umma zinapaswa kushirikisha kikamilifu Ofisi ya Mwanasheria Mkuu wa Serikali pindi inapofunguliwa kesi au inapotaka kufungua kesi zinahusiana na migogoro inayotokana na mikataba, miradi au shughuli yoyote ya Serikali.

· Majadiliano yoyote ambayo yatahitimishwa kwa mikataba sharti kuhusisha Ofisi ya Mwanasheria Mkuu wa Serikali.

· Angalizo ni kuomba marekebisho ya Sheria ni muhimu pale yanapohitajika katika kuhakikisha miradi inawezeshwa kutekelezeka bila changamoto yoyote.

j) Masuala mengineyo ya kuzingatiwa Wakurugenzi katika utekelezaji wa majukumu yao ni:-
· Maadili na Miiko ya kazi na taaluma yake:
· Kanuni za Maadili za Mawakili wa Serikali

· Sheria ya Maadili ya Viongozi wa Umma 
· Kusimamia Sheria na Miongozo mbalimba ikiwemo

· Sheria ya Utumishi wa Umma na Kanuni zake

· Sheria zinazosimamia taasisi husika na kanuni zake

· Uzalendo

· Uongozi wa mfano

· Taaluma na Weledi

· Kusimamia Sheria na Miongozo mbalimbali

5.0 ATHARI ZA KUPUUZA MISINGI YA SHERIA
5.1 Kutozingatia Sheria

Athari zifuatazo zinaweza kutokea endapo shughuli za Serikali au miradi itatekelezwa pasipo kuzingatia Sheria:-

· Serikali kupata hasara kwenye miradi

· Miradi kutokamilika kwa wakati

· Miradi kusitishwa na Serikali kupoteza faida zitokanazo na miradi

· Kuvunjwa kwa Mikataba

· Migogoro inayotokana na kutotekelezwa kwa masharti ya Mikataba hadi kuisababishia Serikali hasara kubwa pale kesi zinapopotea

· Kuzorota kwa maendeleo

5.2 Hatua kwa kupuuza au kukiuka Sheria
· Hatua za kinidhamu chini ya Sheria ya Utumishi wa Umma na Kanuni zake ikiwemo Kanuni za Kudumu za Utumishi, Kanuni za Maadili ya Utumishi wa Umma,

· Sheria Ofisi ya Mwanasheria Mkuu wa Serikali na nyingine zinaweka masharti yanayomtaka Afisa kurejesha gharama za hasara aliyosababisha kwa Serikali. Maelekezo ya Mwanasheria Mkuu wa Serikali kupitia barua yenye Kumb. Na. CCD.14 187/01/56 ya tarehe 30/03/2022 kuhusu ushauri wa kisheria na upekuzi wa Mikataba na Makubaliano Yanayoingiwa na Serikali na Taasisi za Umma ambayo yanasisitiza sote kufuata ushauri uliotolewa na Mwanasheria Mkuu wa Serikali.
· (Sheria ya Kuzuia na Kupambana na Rushwa, Sheria ya Kanuni ya Adhabu na Sheria za Uhujumu Uchumi zinaweka masharti kuhusu hatua za kijinai zinazoweza kuchukuliwa dhidi ya watumishi kama vile uchunguzi, kufunguliwa kesi ya jinai, kusimamishwa kazi.

6.0 HITIMISHO
Kwa kuhitimisha, tujikumbushe na kuzingatia umuhimu wa Wakurugenzi na Wakuu wa Vitengo vya Huduma za Sheria katika kushauri na kusimamia utekelezaji wa majukumu kwa kuzingatia Sheria kwa maendeleo ya Taifa.

